
Azərbaycan Respublikası Nazirlər Kabinetinin Qərarı
№ 151		                          	  		  Bakı şəhəri, 11 aprel 2022-ci il
Azərbaycan Respublikası Nazirlər Kabinetinin 

“Azərbaycan Respublikasının vahid büdcə təsnifatının 
təsdiq edilməsi barədə” 2018-ci il 11 oktyabr tarixli 
440 nömrəli və “Elektron qaimə-fakturanın for-
masının, tətbiqi, uçotu və istifadəsi Qaydaları”nın 
təsdiq edilməsi haqqında” Azərbaycan Respublikası 
Nazirlər Kabinetinin 2017-ci il 14 mart tarixli 89 
nömrəli Qərarında dəyişiklik edilməsi barədə”  
2021-ci il 2 fevral tarixli 26 nömrəli qərarlarında 
dəyişiklik edilməsi haqqında

“Azərbaycan Respublikasının Vergi 
Məcəlləsində dəyişiklik edilməsi haqqında” 
Azərbaycan Respublikasının 2021-ci il 27 dekabr 
tarixli 454-VIQD nömrəli Qanununun tətbiqi və 
“Azərbaycan Respublikası Vergi Məcəlləsinin təsdiq 
edilməsi, qüvvəyə minməsi və bununla bağlı hüquqi 
tənzimləmə məsələləri haqqında” Azərbaycan 
Respublikası Qanununun və bu Qanunla təsdiq 
edilmiş Azərbaycan Respublikası Vergi Məcəlləsinin 
tətbiq edilməsi barədə” Azərbaycan Respublika-
sı Prezidentinin 2000-ci il 30 avqust tarixli 393 
nömrəli Fərmanında dəyişiklik edilməsi haqqında” 
Azərbaycan Respublikası Prezidentinin 2021-ci il 
30 dekabr tarixli 1560 nömrəli Fərmanının icrasını 
təmin etmək məqsədilə Azərbaycan Respublikasının 
Nazirlər Kabineti qərara alır:

1. Azərbaycan Respublikası Nazirlər Kabineti-
nin 2018-ci il 11 oktyabr tarixli 440 nömrəli Qərarı 
(Azərbaycan Respublikasının Qanunvericilik Top-
lusu, 2018, № 10, maddə 2155; 2019,  
№ 3, maddələr 528, 534, 544, 563, 566, 568,  
№ 4, maddə 753, № 5, maddələr 935, 945, 971,  
№ 7, maddə 1325, № 8, maddə 1475,   № 10, 
maddə 1677, № 11, maddə 1878, № 12, maddələr 
2091, 2095; 2020, № 3, maddə 344, № 4, maddə 
479, № 5, maddə 643, № 6, maddə 784, № 8, 
maddə 1134, № 9, maddə 1222, № 10, maddə 
1273, № 11, maddələr 1403, 1408, № 12 (V kitab), 
maddələr 1589, 1597; 2021, № 2, maddə 203, № 3, 
maddələr 278, 288, 293, 300, 302,  

№ 4, maddələr 395, 399, 404, 416, 417, 418,  
№ 6 (IV kitab), maddə 695,    № 7, maddələr 871, 
874, № 8, maddələr 966, 973, № 9, maddə 1064, 
№ 10, maddələr 1181, 1187, 1192, № 11 maddələr 
1256, 1274, 1280, 1283; Azərbaycan Respub-
likası Nazirlər Kabinetinin 2022-ci il 5 yanvar 
tarixli 1 nömrəli və 15 yanvar tarixli 18 nömrəli 
qərarları) ilə təsdiq edilmiş “Azərbaycan Respub-
likasının büdcə gəlirlərinin təsnifatı”nda aşağıdakı 
dəyişikliklər edilsin:

1.1. 1.1.1.1.2.3-cü yarımbənddə “İdman oyunları 
ilə əlaqədar aparılan mərc oyunlarından, lotereyala-
rın keçirilməsindən” sözləri “İdman mərc oyunların-
dan, lotereyalardan” sözləri ilə əvəz edilsin;

1.2. 1.1.4.1.1.6-cı yarımbəndə “lotereyaların” 
sözündən sonra “(o cümlədən virtual lotereyaların), 
idman mərc oyunlarının” sözləri əlavə edilsin;

1.3. 1.1.4.3.1.6-cı yarımbəndə “hüquqi şəxslər” 
sözlərindən sonra “, habelə lotereya təşkilatçısı və 
lotereya biletlərinin satıcıları olan hüquqi şəxslər” 
sözləri əlavə edilsin;

1.4. 1.1.4.3.2.4-cü yarımbənddə “operatoru 
və satıcıları” sözləri “satıcıları, habelə lotereya 
biletlərinin satıcıları” sözləri ilə əvəz edilsin.

2. Azərbaycan Respublikası Nazirlər Kabine-
tinin 2021-ci il 2 fevral tarixli 26 nömrəli Qərarı 
(Azərbaycan Respublikasının Qanunvericilik Toplusu, 
2021, № 2, maddə 191) ilə təsdiq edilmiş “Elektron 
qaimə-fakturanın forması, tətbiqi, uçotu və istifadəsi 
Qaydaları”nın 1.4.3-cü yarımbəndinin sonunda nöqtə 
işarəsi nöqtəli vergül işarəsi ilə əvəz edilsin və aşağı-
dakı məzmunda 1.4.4-cü yarımbənd əlavə edilsin: 

“1.4.4. lotereya biletlərinin, idman mərc oyunları 
biletlərinin və elektron mərc oyunu biletlərinin 
satışı, habelə lotereya biletlərinin agent qaydasında 
satışı ilə bağlı xidmətlərin göstərilməsi.”.

Əli ƏSƏDOV  
Azərbaycan Respublikasının  

Baş naziri

Azərbaycanın xarici işlər naziri ilə Aİ-nin 
Cənubi Qafqaz üzrə xüsusi nümayəndəsi 

arasında telefon danışığı olub 

Aprelin 12-də Azərbaycan Respublikasının Xarici İşlər naziri Ceyhun 
Bayramov ilə Avropa İttifaqının Cənubi Qafqaz üzrə xüsusi nümayəndəsi 
Toivo Klaar arasında telefon danışığı olub. 

Xarici İşlər Nazirliyinin Mətbuat Xidməti 
İdarəsindən AZƏRTAC-a bildirilib ki, tərəflər 
Avropa İttifaqı Şurası Prezidentinin vasitəçiliyi 
və iştirakı ilə Azərbaycan və Ermənistan 
liderləri arasında Brüsseldə baş tutan görü-
şün davamı olaraq, bölgədə baş verən son 

hadisələr, iki dövlət arasında münasibətlərin 
normallaşması istiqamətində addımların 
atılması, o cümlədən, gələcək sülh sazişinin 
hazırlanması üzrə iş, Birgə Sərhəd Komissi-
yasının təşkili, habelə humanitar məsələlər 
üzrə fikir mübadiləsi aparıblar. 

Azərbaycan səfiri etimadnaməsini Andorranın dövlət başçısına təqdim edib
Urgell Yepiskop Sarayında təşkil olunmuş xüsusi 

mərasim zamanı səfir Ramiz Həsənov ölkəmizin Andorra 
Knyazlığında fövqəladə və səlahiyyətli səfiri təyin olması 
ilə əlaqədar etimad məktubunun əsl nüsxəsini Andorra 
Knyazlığının həmşahzadəsi, arxiyepiskop Joan Enrik 
Vives Sisiliyaya təqdim edib. 

Mərasim zamanı Andorranın 
dövlət başçısı Ramiz Həsənovu 
salamlayaraq onu Azərbaycan 
Respublikasının Andorra Knyaz-
lığında fövqəladə və səlahiyyətli 
səfiri vəzifəsinə təyin olunması 
münasibətilə təbrik edib. 

Etimadnamənin təqdim edilməsi 
mərasimindən sonra R.Həsənov 
J.E.Vives Sisiliyanın, Andorra 
Knyazlığının xarici işlər naziri Mariya 
Ubaç Fontun və həmşahzadənin 
Fransada şəxsi nümayəndəsi Josep 
Mauri Priorun müşayiəti ilə görüş 
üçün ayrılmış xüsusi otağa dəvət 

olunub.
Görüşün əvvəlində J.E.Vives 

Sisiliya səfiri bir daha salamla-
yaraq ona gələcək fəaliyyətində 
müvəffəqiyyətlər arzu edib, eyni 
zamanda, onun ən xoş və səmimi 
salamlarını Azərbaycan Respub-
likasının Prezidenti İlham Əliyevə 
çatdırılmasını xahiş edərək Prezi-
denti Andorrada görməkdən şərəf 
duyacaqlarını bildirib.

Səfir Azərbaycan Respublikası 
Prezidenti İlham Əliyevin Andorranın 
həmşahzadəsinə və ümumilikdə, 
Andorra xalqına ünvanlanmış 

səmimi salamlarını və xoş arzularını 
çatdıraraq J.E.Vives Sisiliyanı ona 
uyğun bir zamanda Azərbaycanda 
görməkdən şərəf duyacağımızı 
bildirib. 

Görüş zamanı Azərbaycan 
tərəfinin Andorra ilə həm ikitərəfli, 
həm də çoxtərəfli müstəvidə 
əlaqələrin inkişafında maraqlı 
olduğu, turizm, qış turizmi, elm, 
təhsil, idman, mədəniyyət, huma-
nitar, gənclər və digər sektorlarda 
əməkdaşlıq əlaqələrinin inkişafı 
üçün potensialın olduğu diqqətə 
çatdırılıb. 

Ölkəmizin sülh, tolerantlıq, 
dinlərarası və mədəniyyətlərarası di-
aloqa bağlı olması Joan Enrik Vives 
Sisiliyanın diqqətinə çatdırılıb. Bu 
mənada, Azərbaycan Respublikası-
nın Birinci vitse-prezidenti, Heydər 
Əliyev Fondunun prezidenti Mehri-
ban Əliyevanın bilavasitə təşəbbüsü 

ilə fond tərəfindən humanitar 
sahədə həyata keçirilən layihələrin, 
görülən işlərin mədəniyyətlərarası 
və dinlərarası əlaqələrin inkişafına 
xidmət etməsindən söz açılıb.

Xüsusi olaraq vurğulanıb ki, 
fond 2015-ci ildə Roma şəhərində 
yerləşən, xristianlığın ən dəyərli 
abidələrindən hesab olunan 
Müqəddəs Marçellinio və Pietro 
katakombalarının (100-200-cü illərə 
aid) bərpasını başa çatdırıb. Eyni 
zamanda, Heydər Əliyev Fondunun 
mədəniyyətlərarası və dinlərarası 
əlaqələrin inkişafına verdiyi mühüm 
töhfə kimi 2020-ci ildə Vatikanda 
Müqəddəs Pyotr Kilsəsində “Roma 
Papası I Leon ilə Hun imperatoru 
Atillanın görüşü” barelyefinin bərpa 
edilməsi qeyd olunub.

Tolerantlıq və dialoq sahəsində 
görülmüş işlərin nəticəsi olaraq 
Roma Papası Fransiskin 2016-

cı ildə Azərbaycana səfər etdi-
yi, Müqəddəs Məryəm katolik 
kilsəsində dua mərasimi zamanı 
Azərbaycanı “sivilizasiyalar ara-
sında körpü” adlandırdığı diqqətə 
çatdırılıb.

Andorra Knyazlığının 
həmşahzadəsi dəyərli məlumata 
görə təşəkkürünü bildirərək 
Azərbaycanın tolerantlıq və 
dinlərarası əməkdaşlığa töhfəsinin 
Müqəddəs Taxt-Tac tərəfindən 
yüksək qiymətləndirildiyini, bu cür ali 
dəyərlərə xidmət edən təşəbbüslərin 
unudulmayacağını qeyd edib.

Görüş zamanı qarşılıqlı maraq 
doğuran digər məsələlər ətrafında 
da fikir mübadiləsi aparılıb. 

Nigar CƏFƏRLİ, 
AZƏRTAC-ın xüsusi müxbiri
Madrid

Azərbaycan Respublikası Nazirlər Kabinetinin Qərarı
№ 149		                          	  		  Bakı şəhəri, 8 aprel 2022-ci il
“Avtomobil nəqliyyatı ilə beynəlxalq sərnişin 

və yük daşımalarına buraxılış Qaydaları”nın təsdiq 
edilməsi haqqında

“Avtomobil nəqliyyatı haqqında” Azərbaycan 
Respublikasının Qanununda dəyişiklik edilməsi 
barədə” Azərbaycan Respublikasının 2019-cu il 12 
iyul tarixli 1657-VQD nömrəli Qanununun tətbiqi 
və “Avtomobil nəqliyyatı haqqında” Azərbaycan 
Respublikası Qanununun tətbiq edilməsi barədə” 
Azərbaycan Respublikası Prezidentinin 2008-ci il 
4 iyul tarixli 792 nömrəli Fərmanında dəyişiklik 
edilməsi haqqında” Azərbaycan Respublikası Pre-
zidentinin 2019-cu il 28 avqust tarixli 826 nömrəli 
Fərmanının 1.2-ci bəndinin icrasını təmin etmək 
məqsədilə Azərbaycan Respublikasının Nazirlər 
Kabineti qərara alır:

1. “Avtomobil nəqliyyatı ilə beynəlxalq sərnişin 
və yük daşımalarına buraxılış Qaydaları” təsdiq 
edilsin (əlavə olunur).

2. Bu Qərarda dəyişiklik Azərbaycan Respub-
likası Prezidentinin 2002-ci il 24 avqust tarixli 772 
nömrəli Fərmanı ilə təsdiq edilmiş “İcra hakimiyyəti 
orqanlarının normativ hüquqi aktlarının hazırlanması 
və qəbul edilməsi qaydası haqqında Əsasnamə”nin 
2.6-1-ci bəndinə uyğun edilə bilər. 

3. Bu Qərar dərc edildiyi gündən 1 (bir) il sonra 
qüvvəyə minir. 

Əli ƏSƏDOV  
Azərbaycan Respublikasının  

Baş naziri

Milli Məclisin yaz sessiyasında 
növbəti plenar iclası keçirilib

Aprelin 12-də Sahibə Qafarovanın sədrliyi ilə Milli Məclisin 
2022-ci ilin yaz sessiyasında növbəti plenar iclası keçirilib. 
AZƏRTAC xəbər verir ki, iclasa başlamazdan əvvəl S.Qafarova 
bildirib ki, o, bu ilin əvvəlində aprel ayından başlayaraq hər 
ay Milli Məclisin komitə iclaslarından birinin Şuşa şəhərində 
keçiriləcəyini komitə sədrlərinin diqqətinə çatdırmışdı. İlk belə 
tədbir aprelin 8-də baş tutub və Milli Məclisin Hüquq siyasəti və 
dövlət quruculuğu və Müdafiə, təhlükəsizlik və korrupsiya ilə 
mübarizə komitələrinin birgə iclası Şuşada təşkil edilib. 

Azərbaycanın parlamentarizm 
tarixində həmişəlik qalacaq bu hadisə 
Azərbaycan Respublikasının Prezi-
denti, müzəffər Ali Baş Komandan 
İlham Əliyevin rəhbərliyi ilə qazanılmış 
şanlı Zəfərin yaratdığı yeni reallığın 
təzahürlərindən biridir.

Milli Məclisin Sədri onu da vur-
ğulayıb ki, parlamentin komitə iclas-
larının Şuşa şəhərində keçirilməsi 
Prezident İlham Əliyevin sərəncamı 
ilə elan edilmiş “Şuşa İli”nə töhfə 
vermək niyyəti ilə bağlı olub. “Qarabağ 
Azərbaycandır!” həqiqətini bir daha 
təsdiq edir. S.Qafarova qeyd edib 
ki, Milli Məclisin komitələrinin Şuşa 
şəhərində keçiriləcək iclaslarının qrafiki 
artıq tərtib olunub və komitə sədrlərinə 
təqdim ediləcək. Parlamentin bu 
təşəbbüsünün Prezident İlham Əliyev 
tərəfindən dəstəkləndiyi bildirilib. 

İclasda cari məsələlərin 
müzakirəsində Milli Məclisin Əmək və 
sosial siyasət komitəsinin sədri Musa 
Quliyev, deputatlar Sabir Rüstəmxanlı, 
Sahib Alıyev, Hikmət Məmmədov, 
İlham Məmmədov, Nigar Arpadarai, 
Aqiyə Naxçıvanlı, Fəzail Ağamalı, Razi 
Nurullayev, Fazil Mustafa çıxış ediblər.

Çıxış edənlər 2018-ci il aprelin 
11-də keçirilən prezident seçkilərində 
Azərbaycan xalqının İlham Əliyevi 
növbəti dəfə prezident seçməsindən 
ötən müddətdə ölkədə gedən inki-
şaf proseslərinə nəzər salıblar, bu 
müddətdə Azərbaycanın iqtisadi-
siyasi həyatında baş verən mühüm 
nailiyyətləri qeyd ediblər. Deputatlar 
ümummilli lider Heydər Əliyevin 
dövlətçilik strategiyasını uğurla inkişaf 
etdirən Prezident İlham Əliyevin 
rəhbərliyi dövrünü Azərbaycan 
dövlətçiliyinin möhkəmlənməsi, iqti-
sadi və hərbi qüdrətinin güclənməsi, 
beynəlxalq aləmdə nüfuzunun artması 
dövrü kimi xarakterizə ediblər.

Bildirilib ki, 44 günlük Vətən 
müharibəsində Prezident, müzəffər 
Ali Baş Komandan İlham Əliyevin 
rəhbərliyi ilə əldə edilən şanlı zəfər 
son iki yüz illik dövlətçilik tariximizin 
ən böyük təntənəsi, milli maraqlara 
və bəşəri dəyərlərə söykənən dövlət 
siyasətinin, müdrik rəhbərliyin məntiqi 
qalibiyyətidir. 

Cari məsələlərin müzakirəsində 
deputatlar, həmçinin gündəmdə olan 
bir sıra mövzulara dair fikirlərini açıqla-
yıblar, seçiciləri düşündürən məsələləri 
diqqətə çatdırıblar.

Sonra parlament gündəlikdəki 
məsələlərin müzakirəsinə keçib. 

İclasın gündəliyi barədə məlumat 
verən Milli Məclisin Sədri bildirib ki, 
müzakirəyə 6 məsələ çıxarılıb və 1-ci 
və 2-ci məsələlər Milli Məclisin qərar 
layihələridir. Belə ki, Azərbaycan 
Respublikası Konstitusiyasının 95-ci 
maddəsinin birinci hissəsinin 15-ci 
bəndinə uyğun olaraq Milli Məclis 
Azərbaycan Respublikası Prezidenti-
nin təqdimatına əsasən, Azərbaycan 
Respublikası Mərkəzi Bankının İdarə 
Heyətinin üzvlərini vəzifəyə təyin və 
vəzifədən azad edir. Dövlətimizin baş-
çısı tərəfindən Mərkəzi Bankın İdarə 
Heyəti üzvlərinin vəzifəyə təyin və 
vəzifədən azad edilməsi barədə Milli 
Məclisə müvafiq təqdimatlar göndərilib 
və parlament müvafiq qərar layihələri 
hazırlayıb.

Sahibə Qafarova gündəliyin birinci 
məsələsinin Elman Rüstəmovun 
Mərkəzi Bankın İdarə Heyətinin 
üzvlüyündən azad olunması haq-
qında Azərbaycan Respublikası Milli 
Məclisinin qərar layihəsi olduğunu 
bildirib.

Məsələ ilə bağlı məlumat verən 
Milli Məclisin İqtisadi siyasət, sənaye 
və sahibkarlıq komitəsinin sədri Tahir 
Mirkişili bildirib ki, Azərbaycan Prezi-
dentinin imzası ilə daxil olan Elman 
Sirac oğlu Rüstəmovun Azərbaycan 
Respublikası Mərkəzi Bankının İdarə 
Heyətinin üzvlüyündən azad olunması 
haqqında təqdimat İqtisadi siyasət, 
sənaye və sahibkarlıq komitəsinin 
iclasında müzakirə edilib, komitə 
təqdimata müsbət rəy verib.

Qərar layihəsi səsə qoyulub və 
qəbul edilib.

Gündəliyin ikinci məsələsi olan 
Taleh Kazımovun Azərbaycan Respub-
likası Mərkəzi Bankı İdarə Heyətinin 
üzvü vəzifəsinə təyin edilməsi haq-
qında Azərbaycan Respublikası Milli 
Məclisinin qərar layihəsi barədə də 
Milli Məclisin İqtisadi siyasət, sənaye 
və sahibkarlıq komitəsinin sədri Tahir 
Mirkişili məlumat verib. 

O  bildirib ki, Azərbaycan Preziden-
tinin imzası ilə daxil olan Taleh Tahir 
oğlu Kazımovun Azərbaycan Respub-
likası Mərkəzi Bankı İdarə Heyətinin 
üzvü vəzifəsinə təyin edilməsi haqqın-
da daxil olan təqdimat da Milli Məclisin 
İqtisadi siyasət, sənaye və sahibkarlıq 
komitəsində müzakirə edilib və komitə 
təqdimata müsbət rəy verib.

Məsələ ilə bağlı Milli Məclisin 
Regional məsələlər komitəsinin 
sədri Siyavuş Novruzovun da fikirləri 
dinlənildikdən sonra qərar səsə qoyu-

laraq qəbul edilib.
İclasda iştirak edən Taleh Kazımov 

Prezident İlham Əliyevə ona göstərdiyi 
etimada görə minnətdarlığını ifadə 
edib və parlamentə onun haqqında 
təqdimatı dəstəklədiyi üçün təşəkkür 
edib.

Milli Məclisin Sədri Taleh Kazımo-
vu təbrik edərək ona yeni vəzifəsində 
uğurlar diləyib.

Sahibə Qafarova gündəliyin üçüncü 
məsələsini təqdim etmək üçün Milli 
Məclisin Müdafiə, təhlükəsizlik və kor-
rupsiya ilə mübarizə komitəsinin üzvü 
Hikmət Məmmədova söz verib.

“Azərbaycan Respublikası 
Hökuməti, Türkiyə Respublikası 
Hökuməti və Gürcüstan Hökuməti ara-
sında “Qafqaz Qartalı” xüsusi təyinatlı 
qüvvələrin təliminə dair” Anlaşma Me-
morandumunun təsdiq edilməsi haq-
qında qanun layihəsi barədə məlumat 
verən Hikmət Məmmədov bildirib ki, 
bu beynəlxalq sənəd üç ölkənin xüsusi 
təyinatlı qüvvələrinin birgə təliminin 
keçirilməsinin şərtlərini, təlimdə iştirak 
edənlərin öhdəliklərini özündə ehtiva 
edir. 

Məsələnin baxıldığı Beynəlxalq 
münasibətlər və parlamentlərarası 
əlaqələr komitəsinin sədri Səməd 
Seyidov çıxışında layihənin 
əhəmiyyətindən danışıb, sənədin 
xüsusi təyinatlıların azad etdiyi Şuşa 
şəhərində keçirilən Milli Məclisin ilk 
komitə iclasında müzakirə olunmasının 
da rəmzi məna daşıdığını vurğulayıb.

Milli Məclisin deputatı Aydın 
Mirzəzadənin sənəd və onun Şuşa 
şəhərində ilk dəfə olaraq Milli Məclisin 
Hüquq siyasəti və dövlət quruculuğu 
və Müdafiə, təhlükəsizlik və korrup-
siya ilə mübarizə komitələrinin birgə 
iclasında qəbulu ilə bağlı fikirləri 
dinlənildikdən sonra qanun layihəsi 
səsə qoyularaq qəbul edilib.

Gündəliyin növbəti iki məsələsinin 
ikinci oxunuşda olan qanun layihələri 
olduğunu qeyd edən Sədr “Qida 
təhlükəsizliyi haqqında” Azərbaycan 
Respublikası qanununun layihəsini 
(ikinci oxunuş) müzakirəyə çıxarıb.

Məsələ ilə bağlı məlumat verən 
Aqrar siyasət komitəsinin sədri Tahir 
Rzayev layihədə ən çox maraq doğu-
ran müddəalar, eləcə də oxunuşlarda 
deputatların səsləndirdikləri fikirlər 
haqqında ümumi izahat verib.

Vurğulayıb ki, 9 fəsil 40 maddədən 
ibarət qanun layihəsinin müddəaları 
həyat və sağlamlığın qorunmasına 
xidmət edir. Komitə sədri layihədə 
terminlərin geniş anlayışının 
verilməsinin qanunla bağlı mühüm 
məqamlara aydınlıq gətirdiyini, 
həmçinin sənəddə qida təhlükəsizliyi 
sahəsində dövlət tənzimləməsi və 
dövlətin vəzifələrinin aydın şərh edildi-
yini bildirib.

Tahir Rzayev layihənin qida 
təhlükəsizliyi sahəsində günün 
tələbləri ilə uzlaşdığını söyləyib. Qida 
təhlükəsizliyi sahəsində qeydiyyat, 
təsdiq, sertifikatlaşdırma və izləmənin 

həyata keçirilməsi, qida məhsullarının 
təhlükəsizliyinə dövlət nəzarəti 
məsələsi qanun layihəsində geniş 
şərh edilib və mövcud tələblərə uyğun 
əsaslandırılıb. 

Müzakirələrdə komitə və komissi-
ya sədrləri Siyavuş Novruzov, Hicran 
Hüseynova, Eldar Quliyev, deputatlar 
Fazil Mustafa, Tahir Kərimli, Azər Ba-
damov, Vüqar Bayramov, Əli Məsimli, 
Etibar Əliyev, İlham Məmmədov, Cavid 
Osmanov, Rauf Əliyev, Fəzail Ağa-
malı, Sevil Mikayılova çıxış edərək 
layihə ilə bağlı fikirlərini və təkliflərini 
səsləndiriblər.

Müzakirələrdən sonra qanun 
layihəsi səsə qoyularaq ikinci oxunuş-
da qəbul edilib.

Gündəliyin növbəti məsələsi 
olan Cinayət Prosessual Məcəllədə 
dəyişiklik edilməsi haqqında qanun 
layihəsi (ikinci oxunuş) barədə Hü-
quq siyasəti və dövlət quruculuğu 
komitəsinin üzvü Nizami Səfərov 
məlumat verib. 

O bildirib ki, sənəddə cinayət 
mühakimə icraatının elektron formada 
aparılmasını tənzimləyən Cinayət-
Prosessual Məcəlləsinin 51-1-ci 
maddəsinə dəyişiklik edilməsi təklif 
olunub və oxunuşlarda komitəyə 
layihədə dəyişiklik edilməsi ilə bağlı 
heç bir təklif daxil olmayıb.

Bu qanun layihəsi də səsvermədən 
keçərək ikinci oxunuşda qəbul edilib.

Gündəliyin sonuncu məsələsi olan 
Azərbaycan Respublikasının Cinayət 
Məcəlləsində dəyişiklik edilməsi 
barədə Azərbaycan Respublikası 
qanununun layihəsi (birinci oxunuş) 
barədə Hüquq siyasəti və dövlət 
quruculuğu komitəsinin üzvü Nurlan 
Həsənov məlumat verib. 

Bildirib ki, Azərbaycan Respubli-
kasının qanunvericiliyi kommersiya 
fəaliyyəti iştirakçısının öz hüququndan 
sui-istifadə etməklə, xarici valyuta 
vəsaitlərini xaricdən qaytarmadığı 
halda dövlətə vurduğu ziyanın miq-
darı iyirmi min manatadək olduqda 
subyektin məsuliyyətini inzibati xəta, 
həmin məbləğdən yuxarı olduqda 
cinayət məsuliyyəti kimi müəyyən 
edib. Nurlan Həsənov vurğulayıb ki, 
İnzibati Xətalar Məcəlləsinin 483-cü 
maddəsindən fərqli olaraq Cinayət 
Məcəlləsinin 208-ci maddəsinin dis-
pozisiyasının qüvvədə olan redaksi-
yası bu cinayətin subyekti kimi yalnız 
təşkilat rəhbərlərini nəzərdə tutduğu 
üçün digər rezidentlər bu halda 
cinayət məsuliyyətindən kənarda qalır. 
Qeyd edilən hüquqi boşluğun ara-
dan qaldırılması məqsədilə Cinayət 
Məcəlləsinin 208-ci maddəsində 
müvafiq dəyişikliyin aparılması təklif 
olunub.

Qanun layihəsi ilə bağlı depu-
tat Əminə Ağazadənin fikirləri də 
dinlənildikdən sonra layihə səsə qoyu-
laraq birinci oxunuşda qəbul edilib.

Bununla da Milli Məclisin növbəti 
plenar iclası başa çatıb.

Qeyd: Qərara edilmiş əlavələrin tam mətni ilə www.nk.gov.az və  
www.xalqqazeti.com saytlarında tanış ola bilərsiniz.

